
Réamhra
Bunaíodh Guth na Gaeltachta i nGaoth Dobhair i mí Lúnasa 2009. Tá sé ag reáchtáil cruinnithe poiblí ó shin. Is feachtas pobail neamhpholaitiúil, traspháirtí é Guth na Gaeltachta atá dírithe ar chás na Gaeilge agus na Gaeltachta. Tuilleadh eolais ar fail ag www.guthnag.com
Aighneacht
Ginearálta:

1. Seirbhís Ghaeilge don Ghaeltacht

Ba chóir go mbeadh seirbhís ar fáil i nGaeilge amháin ón tSeirbhís má tá an oifig lonnaithe i gceantar Gaeltachta nó má bhíonn an oifig ag plé le daoine ón nGaeltacht, is cuma cá bhfuil an oifig lonnaithe.
Ó tharla go bhfuil athleagan amach á dhéanamh ar na dúichí de chuid na Cúirte Dúiche faoi láthair, leasú a fhágfaidh gur “cúirteanna contae” a bheidh iontu feasta ó thaobh dlínse tíreolaíochta de, níl aon chúis nach mbeadh an Ghaeltacht mar cheann de na dúichí nua seo chun tacú le húsáid na Gaeilge inti. Is rud é seo, ar ndóigh, a thiocfadh le Plean 20 an Rialtais don Ghaeilge.

2. Seirbhís Ghaeilge do gach saoránach

Ba chóir go mbeadh rogha teanga ag gach saoránach a bhíonn ag plé leis an tSeirbhís, i ngach réimse d’obair na Seirbhíse. Ba chóir go mbeadh an rogha teanga seo mar thairiscint ghníomhach mar tá sé riachtanach go mbeadh a fhios ag an bpobal go bhfuil seirbhísí i nGaeilge á dtairiscint ag an tSeirbhís, go bhfuil na seirbhísí sin scríofa amach go soiléir agus go bhfuil fíor fháilte roimh an bpobal na seirbhísí sin a úsáid. 

3. Earcú Foirne

De dheasca a laghad d’oibrithe san earnáil phoiblí a bhfuil sé d’acmhainn acu seirbhísí poiblí a sheachadadh trí Ghaeilge, is gá gníomh cothromúcháin chun a chinntiú go mbeidh líon dóthanach foirne sa tSeirbhís atá inniúil ar an nGaeilge faoi dheireadh an Ráitis Straitéise i 2013. 
4.   Oiliúint Foirne

(i) Ba chóir gach deis a thabhairt don fhoireann oiliúint a fháil len iad a chumasú chun seirbhís Ghaeilge a chur ar fáil. 

(ii) Tá sé tábhachtach go dtuigeann an fhoireann an tábhacht a bhaineann le seirbhís dhátheangach a chur ar fáil agus go bhfaigheann said oiliúint ar fheasacht teanga chomh maith. 

(iii) Ba chóir go mbeadh dreasacht ann don fhoireann tabhairt faoi ranganna Gaeilge, bíodh sé lasmuigh nó laistigh d’uaireanta oifige na Seirbhíse.  

(iv) Ba chóir go mbeadh treoirleabhar ag gach ball foirne le gach eolas faoi chearta teanga na gcustaiméirí agus conas déileáil go proifisiúnta agus go héifeachtach le custaiméirí atá ag iarraidh seirbhís a fháil trí Ghaeilge.   

5.
Foilseacháin

(i) Ba chóir go mbeadh gach foilseachán, foirmeacha san áireamh, ar fáil go dátheangach, gan aon eisceacht.  

(ii) Is gá go mbeadh an t-eolas seo ar fáil go comhuaineach, an dá theanga taobh le taobh, in aon chlúdach amháin, agus gan gá le haon obair bhreise a dhéanamh chun teacht ar an eolas i nGaeilge thar mar a bheadh i gceist chun teacht ar an eolas i mBéarla.  

(iii) Ba chóir go mbeadh na foilseacháin dátheangacha ar fad ar fáil go héasca ó gach oifig de chuid na Seirbhíse agus ar shuíomh idirlín na Seirbhíse.

6.   Córas ríomhaireachta in oiriúint don Ghaeilge

Ba chóir go mbeadh an córas ríomhaireachta curtha in oiriúint ionas go mbeidh sé in ann glacadh leis an síne fada i sonraí pearsanta de chuid shaoránaigh na tíre ar fhoirmeacha agus i gcomhfhreagras de chuid na Seirbhíse.

7.   Plé leis na Meáin Chumarsáide

Ba chóir don rannóg cumarsáide sa tSeirbhís a chinntiú go mbíonn gach plé leis na meáin chumarsáide dátheangach. Chuige sin, ba chóir a chinntiú:

(i) go bhfuil na meáin Ghaeilge ar fad ar liosta na mean atá ag an tSeirbhís; 

(ii) go gcuirfear gach preasráiteas amach go dátheangach nó i nGaeilge amháin do na meáin Ghaeilge; 

(iii) go mbeidh urlabhraí le Gaeilge ar fáil i gcónaí chun agallaimh a dhéanamh leis na meáin chumarsáide.

8.  Coinníollacha conartha

Níor chóir don tSeirbhís aon chonradh a thabhairt d’fhochonraitheoirí gan coinníollacha Gaeilge a bheith ag gabháil leo. Ba chóir go mbeadh seirbhís Ghaeilge iomlán ar fáil don phobal ó gach fochonraitheoir de chuid na Seirbhíse.

9.   Téarmaíocht Ghaeilge

Ba chóir don tSeirbhís cinnte a dhéanamh de go bhfuil an téarmaíocht Ghaeilge a bhaineann lena dualgais ar fáil ar focal.ie agus acmhainn.ie agus mura bhfuil faoi láthair go ndeanfaidís cinnte de go mbeidh le linn shaolré an Ráitis Straitéise.

10. Poiblíocht ar sheirbhísí Gaeilge

Ba chóir don tSeirbhís poiblíocht agus fógraíocht leathan a dhéanamh ar na seirbhísí atá ar fáil trí Ghaeilge ón tSeirbhís. Ba chóir don tSeirbhís comhoibriú le heagraíochtaí Gaeilge chun na seirbhísí Gaeilge a fhorbairt agus a phoibliú i measc phobal na Gaeilge.

